
Ulloq 1.juuli 2020 aallarnerfigalugu ATV-nut qamuteralannullu akitsuutit peeqqullugit 

Naalakkersuisut peqquneqarnissaannik Inatsisartut aalajangiiffigisassaattut siunnersuut 

( Inatsisartunut ilaasortaq Justus Hansen, Demokraatit) 

 

Siullermik Inatsisartunut ilaasortaq Justus Hansen qutsavigissavarput oqaluuserisassaq una 

saqqummiummagu. 

Nunatsinni qamuteralaat ATV-llu atorneqarnerat annertuumik annertusiartorpoq. Tamannalu 

takuneqarsinnaavoq nunatsinni naatsorsueqqissaartarfiup kinguullermik nalunaarutaani. 

Taassuma takutippaa nunap timaata atorneqarnissaminut periarfissai innuttaasunit 

atorneqarluarnerata annertusiartornera. 

 

Nunap timaata atorneqarnissaanut Siumumiit isumaqarpugut innuttaasut amerlanerpaat aamma 

akissaatikinnerusut uuma siunnersuutip periarfissaqartilissagai.  

 

Ullumikkut nalunaarutigineqartartut takutippaat nunatsinni qimmit qimuttut ikiliartornerat. 

Naalakkersuisunut kajumissaarutigissavarput ajornartorsiut taanna Qimussertartut Kattuffiat 

suleqatigalugu suliniutinik aallartitsinissamut ingerlataqaqqullugit. 

 

Innuttaasut kalaallit qimmiannik qimmeqartut nersorusuppagut. Taamaattumillu Naalakkersuisut 

kommuunillu suleqatigiillutik qimmeqarneq pillugu periusissanik suliaqaqqullugit. 

Oqinnerusumik qimmeqarsinnaaneq suliniutit ilagisariaqarpaat.  

 

Innuttaasut qamuteralannik ATV-nillu atuerusunnerat unitsissinnaanngilarput. Taakkuli 

minnerpaamik  

mingutsitsisinnaanerat Qamuteralaat Peqatigiiffi suleqatigalugit aallartitariaqarpoq. Sinerissami 

peqatigiiffeqarpoq pitsaanermik ilaasortaminnut aammalu inuiaqatigiit piumasaqaataannut 

naammassinnikkusuttunik. Peqatigiiffimmi ilaasortaasut peqquneqartarput kommuunit 

maleruagassiaanut 

malinneqqullugit aammalu ilaasortanit tamanit pisussaaffigineqartoq mingutsitsinaveersaarnissaq. 

 

Tamatta nunap timaani inissaqarpugut. 

 

Qamuteralaat ATV – llu amerlanerulernerisigut suliffiit inuusuttunillu ilinniarfiusinnaasut 

nammineerlutik 

amerliartussapput, Tassuunalu akileraarutitigut isertitat annertunerulerlutik. 

Taamaattumik qularutiginngilarput akitsuutitigut annaasaqaataasinnaasut suliffeqarnikkut allatigullu 

isertitaqalernikkut matussuserneqarsinnaasut. 

 

Taamatut oqaaseqarluta oqaluuserisap aningaasaqarnermut akileraartarnermullu ataatsimiititaliamut 

ingerlaqqinnissaa innersuussutigaarput 

 

Hermann Berthelsen 

Siumut 

  


